
海天心影錄 

 

海峽兩岸宗教通航 並序 

福建湄州媽祖與台灣大甲媽祖，同源異廟，兵戎阻絕以還，仙駕封塵，如今令允

互航，兩岸神恩再庇萬民矣！ 

神光浮海氣，遇劫到今初；始教湄州古，分尊大甲餘；慈悲眾庇佑，法座廟同譽；

浪擊春潮應，舟移戒命除；民間參禮法，水府偃鯨魚；憑助千波陣，迎來兩岸輿；

晴雲贈弟子，袍服佩璠璵；肅靜兵戈後，威靈敢忽諸。 

 

野地花開蝶舞 

其一 

紅白花開未有名，青枝細葉自經營；風回粉蝶年年見，日下群蜂箇箇輕。 

 

其二 

故作弓腰不近花，翩翩舞影惹香斜；商量猶記當年舊，怕墜西風過別家。 

 

其三 

莫作驚呼論是非，低昂有節見靈機；團圓共赴花神約，不向青春獨處飛。 

 

其四 

鶯鳴惱我待詩題，筆下山河落日低；正擬開懷抒恨事，忽驚花老葬春泥。 

 

題牡丹 並序 

園中前人植牡丹一株，在書窗外，花團錦簇，余甚愛之，憶及幼時，母為余繡牡

丹花鞋，親情舐犢，榮華結緣。親恩永在，而富貴已如浮雲矣。 

莫道天香遠，傳花北美親；栽培同故土，感激異青春；葉綠繁滋大，根長屈曲真；

乾坤散雨露，江海洗風塵，簇擁芸窗美，繽紛白日新；氛氳籠意志，駘蕩養精神；

蓬壁詩為主，花陰蝶借鄰；相依不寂寞，卓拔自艱屯。氣吐他鄉外，情鍾洛水濱；

山河各異域，開謝自迎賓。園藝斯邦重，生涯舊國珍；喜親多手藝，繡物濟家貧；

寓目都佳氣，賞心論苦辛；繪圖先底定，穿線後逡巡；國色容如畫，絲光潤在身；

感深懷舊物，愛物更思親。 

 

看美國西來寺禮佛 

 

其一 

再拜當稽首，殿高迴日明；威靈彌萬類，法力領前程；博愛西方俗，皈依志向情；

紛紜塵網盡，脫略肅精誠。 



 2

 

其二 

度眾慈悲運，殿清有夜燈；輝光同世法，肅穆照高僧；檢束心靈最，宏施佛國能，

宗風天竺令，梵唱遠相承。 

 

其三 

分別出家眾，西僧受戒多；慧根原自性，衣理摒絲羅；虔敬通功力，何勞問佛陀；

大千憑法水，一葦渡恆河。 

註：美國青年出家者多。 

 

野馬 並序 

美國西部各州郊外，常見野馬成群，嘶鳴奔放，自然憑生。 

 

其一 

西部青郊外，無繮野馬多；相依為伴好，肅立會風和；自得霜蹄健，誰憐骨格峨；

臨溪餘綠水，許是洗兵過。 

註：杜少陵有洗兵馬一首。 

 

其二 

敢比驊騮駿，端居勇捷能；馳驅幾歷塊，背負久凌冰；吐氣沖霄漢，服膺有準繩；

鬃髦原自在，不必問騎乘。 

 

其三 

未有欄杆重，依然紀律森；窮途天際外，豐草足邊深；效命風雲舊，忘憂戰伐今；

何驚馬齒落，不廢足駸駸。 

 

恭迎佛指舍利 並序 

台灣佛教界於公元二○○二年，由佛光山開山宗長星雲法師領團，赴陝西法門寺

恭迎佛指舍利來台，自二月二十三日至三月三十一日，在全台各地供奉六處，佛

門子弟頂禮膜拜，逾二十萬人。 

佛法人間寶，如來座上尊；圓融傳舍利，寂滅有經論；肅穆虔誠敬，慈悲庇佑恩；

布施承教誨，精進逾艱屯。煩惱愚癡本，明心福德門；色空皆不是，智慧最清溫；

法戒貪嗔起，威臨怯懦奔；苦提梵志得，禪定歡娛敦。極諫韓公往，莊嚴佛骨存；

潮州餘恨史，蓬島喜空村。 

註：梵志，佛教以為出家者之通稱，見「智度論」。 

 

哀賽馬 並序 

報載，賽馬年老體衰，奪魁不再，主人嫌其徒耗糧秣，予以槍殺，昔日奔馳效命，

今竟不能死其天年，悲夫！ 

物力當年健，奔騰向不疲；鬃毛原自惜，勇捷赴深期；逐利人間重，奪標蹄畔遲；

馴良天性稟，答效汗溝知，捨命經霜雪，追風仗指麾；臨危恩記取，歷塊義箴規；

背負尊榮責，胸懷寵辱私；青春氣易老，鍾愛日輕移；感舊應憐昨，論功豈顧衰；

剩餘無價值，劫數愧熊羆；伏櫪今難得，存心願已違；浮雲空浩蕩，回首一含悲。 

 

有感 並序 

台北某八十高齡老祖母，因腸癌開刀輸血，不慎感染愛滋病，兒孫竟引以為恥，

拒與接近，恢心之餘，絕食而終，家人聞訊，無有哀戚者，在旁護士，不勝唏噓。 

高齡祖母罹腸癌，輸血豈知引禍胎；愛滋絕症人所畏，醫療失誤晚節猜，無奈子

孫羞問疾，反責奇恥老親來；病中孤寂情堪憫，悵望終宵兩眼開；昔為良母今安

在，竟乖罪孽累兒孩；是非委屈憑誰信，期待又是幾朝回；艱難歲月都消歇，晚

景何必強徘徊；靦腆敢爭清白對，只求絕食速摧頹；油枯到底遭燈滅，去後音容

掩落埃；孝道如今趨薄俗，陰陽兩極同堪哀。 

 

有所憂 並序 

近從電視中，藉窺長江三峽大壩工程，阻江導渠，氣勢雄偉，不知百代之後，其

是非功過，究如何耶？！吾思之茫然！ 

 

其一 

破石開山建壩成，江濤阻絕為工程；源流已改棲遑性，岸柳徒勞擺脫情；忽見煙

波升嶺嶽，永驅猿鳥報陰晴；奔騰到此都消歇，攔盡風雷掩日晶。 

 

其二 

倒影虛懸水國城，是非猶待定中評；天然已毀豈能復，品庶消亡敢與爭；科技新

來藏禍福，權威獨去負蒼生；青山隱隱憑誰憶，怕賸殘墟塞路行。 

 

贈德州休士頓中美寺某義工 

美籍義工今初見，願為如來侍寶殿；未經言語通名姓，親切猶如結夙緣；是非紛

沓君相棄，蓮花法座識佛面；三千大千何有界，入得山門性流轉；豈必誦經稱弟

子，舟航亦與人方便；勿使塵埃墮明鏡，勤拭自是帶歡忭；學習僧家行止處，慈

悲精進兩無倦。 

 

有歎 

金錢價值亂人情，社會時聞搶奪聲；不是饑寒鋌走險，只緣貪欲負生平。 

 

風起 

其一 

向晚心情望日曛，憑開木葉識殘雲；人間已改朝來氣，捲盡陰陽兩不分。 

 

其二 

獨立初來視有差，微寒警覺起塵沙；仙槎法水三千界，風啟舟航邁萬家。 

 

其三 

住滅何曾定由人，潮流不記昔時春；掛帆江海難為客，轉眼風波幾度新。 

 

其四 

敢向艱難問日程，前途自是漫榛荊；欲將心事尋常對，撲面風塵即世情。 

 

其五 

我自偏憐白髮珍，規行矩步愛天真；也嫌面垢因風起，怕惹疏狂笑與人。 

 

題雁鴨 並序 

報載：台北淡水河沼澤地，雁鴨較往年倍增，足徵環境生態，大有改善矣，喜賦。 

 

其一 

愛物嘗從雁鴨求，何關潮汐望沙頭；身翻晚照勤迴轉，足踏腥泥隨去留；不必晨

光為引路，只呼漁父讓歸舟；分明淨土無多得，再向艱難訪舊遊。 

 

其二 

引伴相呼野外清，不勞浮沉自經營；留連腳下新灘意，望問群中舊伴情；水草初

來藏子在，浪花幾度劫鱗成；人間過客尋常見，應少風前聽羽聲。 

 

栗之戀 並序 

近在超級市場偶見板栗，追懷五十餘年前在故鄉入山採栗舊事，感賦斯篇。 

茅栗板栗同可食，何勞栽培各自成；帶刺外衣深防衛，怕有餓禽覬覦爭；樹高藏

險力難到，惟待霜摧墮地聲；曾隨父祖入秋岩，採摘憑它可調羹；敗葉翻尋凋落

在，容易收穫抵筐傾；囑我歡娛勿傷手，關懷感激老人情；肩挑憐憫稚孫重，還

告艱難漫棘荊；猶自俯身為拭汗，辛酸一片即平生；到家且爆火中轉，幾度香餘

剝來輕；仔細均分山珍美，宵寒經此補精誠；家貧待客費兼味，幸有粗茶伴栗行。 

 

聞李顯斌歸葬台灣 並序 

李顯斌於一九六五年駕中共戰鬥機投奔台灣，當局以黃金重賞，並晉級，後因懷

鄉思親情切，經加拿大潛回山東故里，探視老母，中共獲知即以叛逃罪，囚禁上

海監獄，近聞罹胃癌，病逝獄中，遺命骨灰歸葬台灣。 

意氣凌霄漢，青春載翼來；新聞爭報導，元首許栽培；戰伐多無畏，投奔豈有媒。

思親倫理在，反哺慈烏回；舊事當年溯，餘波此日推；歡娛情驟冷，感恨命堪哀；

監罪申江畔，縈魂蓬島隈；炎黃原不幸，國共兩生災；骨肉分離盡，存亡涕淚猜；

葬身期淨土，俯首一徘徊。 

 

讀杜詩 並序 

杜詩：憑何十一少府邕覓榿木栽：飽聞榿木三年大，為致溪邊千畝陰。榿木，惟

蜀有之，成長甚速，不材木也。台灣相思樹，生長亦速，惟供燒相思炭耳。 

 

其一 

榿木三年茂，詩心老杜真；栽培精力省，砍伐斧斤頻；少歷風霜緊，匆周歲月新；

速成無善價，寡譽有殊因。大木堪材用，深根信節伸；松標千畝映，梓匠一家親，

物理云尊重，人情恥賤貧；棟梁擎柱石，醜陋淪柴薪。 

 

其二 

立身豈沃壤，貧瘠亦可生；未須人料理，質樸出天成；秋風拂林表，不聞屈節聲；

艱屯凡株小，轉瞬有枝橫；堅忍甘自焚，紅焰吐歡迎；炭色誰嫌醜，久賜美殊名；

青春曾戴月，蕭灑送前程；皮乾任摧剝，屈強在山城；何期攀雨露，物賤榮枯輕；

新苗正孕育，一樣相思情。 

 

 

 

 

 


